
38 s. MA'ITÈ.


CAP. XI.
DOPPU che Gesü u l’ha avüu finìu de dâ questi
insegnamenti a i so duzze discepuli, u l’è partìu
de là per andâ a insegnâ e predicâ in tê so sittæ.

2 Ма. Giuvanni avendu sentìe in prexun ê opere de
Cristu, u l’ha mandòu duì di so discepuli

3 A dîghe: ti è ti quellu che u l’ha da vegnî, o se
n’ha da aspettâ ün âtru?

4 E Gesü rispundendu u g’ha ditu: andæ e ripurtæ
a Giuvanni quellu che eì vistu e sentìu.

5 I orbi veddan, i ranghi van, i lebbruzi sun mundæ,
i surdi sentan, i morti resciüscitan, l’è annunsiòu l’evangeliu a i povei:

6 E l’è beatu quellu cu nu piggia in mi mutivu de
scandalu.

7 E quandu quelli sun stæti andæti via, Gesü u
l’ha cumensòu a parlâ de Giuvanni a ê türbe: cose seì
vui andæti a vedde ne u dezærtu? ünha canna sbattüa da
u ventu?

8 Ma cose seì andæti a vedde? ün ommu vestiu de
roba finha? Eccu quelli che sun vestii de roba finha stan
in ti palassi di re.

